
1032 hitz

Beartzun: duela ehun urteko xarma 

Elizondotik sei kilometrora dagoen Beartzun auzoan denbora pasa denik ez du iduri; bertan, betiko baserritar giroa eta bizimodua mantentzen baitira oraindik. 

Iker Frias 

Mendiak, basoak, zelaiak eta baserriak. Hori da Beartzunek (Elizondo, Nafarroa) eskaintzen duena. Azken urteetan, aldaketa gutxi izan dira bertan, eta Beartzunek duela mende bateko edertasuna eta xarma mantentzen ditu gaur egun. Arrazoi horregatik, azken urteetan, hainbat zinemagileek leku hori aukeratu dute beste garai batean kokatutako pelikulak egiteko. Beartzunen erraterako, Vacas eta La sombra de nadie filmak grabatu dituzte. 

Beartzun Elizondoko auzo bat da, eta Baztango Udalerrian dago. Elizondo Baztango hiriburua da, eta azken garaietan pairatutako hazkundearengatik, herritar eta baserritar bizimodua galdu ditu ia. Baina, Elizondoko mendietako auzoetan baserritar bizimodua eta giroa tinko mantendu dira. Baztango hiriburuak bi auzo ditu mendien artean ezkutaturik: Berro eta Beartzun. Bi auzoak elkarren ondoan dauden arren, Beartzungoa urrunago eta bakartuago dagoenez, bisitariari eskaintzeko gehiago dauka. 

Baztango ekialdean dago Beartzun, eta muga egiten du Banka eta Aldude, Nafarroa Behereko herriekin. Elizondotik 6,3 kilometrora dago auzoa, baina hara iritsitakoan, baserriak nonahi daudenez, mendiko errepide ugari daude. Banka eta Aldude herriak Elizondo baino hurbilago daude, baina Beartzun eta bi herrien arteko loturak oso txarrak dira. 

Duela bizpahiru urte, Belaungo lepotik (Beartzun) errepide bat egiten saiatu ziren. Errepideak ingurumenari kalte egin behar zionez, Baztango Udalak atzera egin zuen, eta egitasmoa bertan behera gelditu zen. Horrek baxenabartar udalen haserrea eragin zuen, eta Baztango Udalarekin harreman guztiak eten zituzten. 

Mendiz inguratuta dago, eta erditik auzoari eta inguruari izena ematen dion errekak zeharkatzen du: Beartzungo errekak, alegia. Erreka hori inguruko mendietan sortzen diren baserreketatik sortzen da. Ibilbide txikia du errekak; kilometro gutxi batzuen ondoren, Baztan ibaira isurtzen baititu bere urak. Errekak ibilbide txikia izan arren, ur-jauzi, putzu eta ur-lasterrak baditu. Horregatik, Bertizko Partzuergo Turistikoak arroilaren jaitsierak antolatzen ditu bertan. Beti ere errekak eramaten duen ur mailak baldintzatzen du jarduera egitea. 

Beartzun, lehenago aipatu bezala, mendiek alde guztietatik inguratzen dute: Burga (810 m) eta Oiza (710 m) mendiguneak iparraldetik; Argañetak (1003 m), Urruskak (990 m), Zarkindegik (860 m), Eihartzeko gainak (870 m) eta Hargibelek (990 m) hego eta ekialdetik, eta Kola mendiko (830 m) mendiguneak hego eta mendebaldetik. Eta mendi horien guztien erdian, Beartzun auzoko baserriak daude barreiatuta. 

Gizakiaren eragina nabari da ingurumenean. Baserrien inguruko eremuak garai batean basoez estalita egon ziren. Egun, ordea, zelaiek eta soroek leku horiek hartzen dituzte. Pagadi eta hariztiek mendietako malkarrak estaltzen dituzte, baina mendi gailurrak urtetako abeltzaintzaren ondorioz, agerian daude oraindik ere. Zuhaitzak gutxika-gutxika mendietan zehar hedatuz dihoaz, lehenago zituzten eremuak berreskuratuz. Beartzunek, Baztango bertze eremu batzuk bezala, XX. mendearen hasierako abeltzaintzaren eta mendi ustiakuntza basatiaren eraginagatik, baso ugari galdu baitzituen. 

HOGEITA HAMAIKA BASERRI. Beartzunen 31 baserri daude gaur egun. Horietatik bost hutsik daude. Biztanleriari dagokionez, auzotik biztanle asko joaten ari dira. Egun, 74 biztanle daude auzoan. Nekazaritza eta abeltzaintzatik bizitzea soilik oso zaila denez, gazteek herrira jaitsi behar izan dute, eta gehienak Elizondoko herrira joaten dira bizitzera. Baina, oraindik, baserri batzuetan lehenagoko bizimoduari estuki lotuta jarraitzen dute: Urruska, Katalinko, Xondonea, Gaztelua, Antxaborda eta Etxeberria baserriak, adibidez. 

Badira baserri batzuek antzinako bizimodua eta oraingoa uztartu dituztenak. Baserriko giroa hirietako biztanleei erakusteko, euren baserriak landa etxe bihurtu zituzten; eta Urruska baserria Euskal Herriko nekazaritza turismoan aitzindarietako bat izan zen. Beartzunen, Urruska landa etxeaz gain, bertze landa etxe bat badago Gamioa izenekoa. 

ARRIKULUNKA. Mendi asko daude Beartzunen, baina inguruan dauden mendien artean, Hargibelek (990 m) badu gailurrean berezitasun bat: Arrikulunka bizpahiru tonako harkaitza. Baina, harkaitz hori ez da arrunta, eta kokaleku bereziarengatik eta izenak erraten duen moduan, mendebaldeko haizete indartsuaren eta jendearen indarraren ondorioz, Arrikulunka zertxobait kulunkatu egiten da. Kondairak erraten du, Errolanek Auza mendiko gailurretik (1306 m) harritzarra hartu eta Iruñera jaurtiki zuen. Baina harkaitza ez zen iritsi, eta Argibelen erori zen. 

Argibel inguruan, trikuharria, tumulu, harrespil eta zutarri ugari daude. Itziar Zabaltzak eta Josu Cabodevillak egindako lanaren arabera -Baztango edesti aurreko oroitarriak-, Argibeletik bi kilometroko zirkunferentzian ehun megalito baino gehiago aurkitu dituzte. Baztango ibarrean, megalito gehien dagoen eremua da Beartzungoa. Hipotesi bat daukate bi ikerlariek. «Beartzunen zeuden kobrezko meategiak eta megalitoen kultura erlazionatuta daude, eta hortik ere seguruenik auzoaren izenaren jatorria dator. Beartzun izena Meartzun-dik eratorri daiteke; eta Meartzun meategien lekua erran nahi du».  

Kontrabandoaren lurraldea 

Espainia eta Frantziaren arteko muga administratiboak baztandar askoren onura ekomomikoa ekarri zuen. Baztandarrek Aldude, Banka eta Urepelen (Nafarroa Beherea) mugaren bertze aldean falta ziren ekaiak erosten zituzten; eta gero, ekai horiek ezkutuan mugatik pasarazten zituzten hegoaldean saltzeko. Muga ezarri zen garaietatik pertsonen eta merkantzien mugimendua egon zen beti. 

Beartzun Nafarroa eta Nafarroa Behereko mugatik gertu dagoenez, kontrabandoaren eremua bihurtu zen, eta gauetan izaten ziren muga zeharkatze gehienak. 40ko hamarkadan kontrabandoaren gorenekoa izan zen, eta hurrengo hiru hamarkadetan ere kontrabando ugari egon zen. Beartzunen muga babesteko eta mugalarien lana eteteko, Guardia Zibilak kuartel bat jarri zuen. 

Muga administratiboak desagertzearen ondorioz, bai kontrabandoa eta baita mugetako postuak ere desagertuz joan ziren denborarekin. 

Onddo kolpea 

2005eko abuztuaren azkeneko astean, ikaragarrizko onddo kolpea izan zen Beartzungo Oiza eta Burga mendi inguruetan. Oraindik onddo sasoia ez zen hasia, eta elizondar batek haritza baten azpian jasotako onddo beltz zirkulu izugarriak bailara osoaren aztoramendua eragin zuen. Berria zabaltzean, onddo bilatzaile anitz mendietara joan ziren, eta Beartzungo eremu konkretu horretako hariztietan onddo kilo asko jaso zituzten hurrengo egunetan. 

Beartzungo onddo kolpea oso berezia izan zen. Aste batean gutxi gorabehera bakarrik eremu konkretu horretan onddo piloa atera ziren, eta gainerako onddo tokietan ez zen deus atera. Horrek onddo biltzaileen nahasmendua eragin zuen, baina denbora pasatzean, onddo beltzak bertze txoko eta mendi batzuetan ateratzen hasi ziren, eta dena urteroko tenore berera itzuli zen. Beartzungo onddoak astebete aurreratu ziren, bertzerik ez. 

 Beartzungo Gida 
Nola iritsi: Elizondora iristeko N-121B errepidea hartu behar da, eta Elizondoko herriko plazatik, NA-2596 bigarren mailako errepidea hartu behar da ondoren Beartzunera iristeko. 6,3 kilometroko ibilbidearen ostean, Beartzunera iristen da errepidea. Beartzunen, mendi errepide ugari daude, eta horiek hainbat baserri eta lekura joateko aukera ematen dute. 

Lo egiteko tokia: Urruska landa etxea (Beartzunen). Telf: 948 45 21 06. Gamioa landa etxea (Beartzunen). Telf. 94845 21 16. Itzalargikoborda (Berron). Telf: 948 58 14 83. 

Non jan: Beartzunen ez dago jatetxerik, ezta ostaturik ere. Berroko Itzalargikoborda jatetxe eta ostatua da Beartzundik hurbilen dagoena. 

Arroilaren jaitsiera egiteko: Bertizko Partzuergo Turistikoa. Telf: 94859 23 23. 

Argibideak eskatzeko: Elizondoko turismo bulegoan. Telf: 948 58 12 79. 

